
Inatsisartut Suleriaasianni § 33, imm. 3, nr. 1 naapertorlugu Nunat Avannarliit Killiit
Siunnersuisoqatigiiffianni Inatsisartut aallartitaasa siulittaasuata Josef Motzfeldtip
aalajangiiffigisassatut siunnersuut manna saqqummiuppaa:

Nunat  Avannarliit  Killiit  Siunnersuisoqatigiiffiata  kaammattuutitut  aalajangersagaanik  nr. 
6/2011-mik, ataani allassimatut oqaasertalimmik, Inatsisartut tapersiinissaannik Inatsisartut
aalajangiiffigisassaattut siunnersuut:

Nunani avannarlerni nipilersornikkut erinarsornikkullu ileqqutoqqat qulaajarniarlugit
nunanullu  avannarlernut  killernut  iluaqutaasumik  taakkua  iluanni 
ilinniagaqarnissamut periarfissat pillugit ataatsimiititsinissaq.

Akissuteqaat
(Ilaqutariinnermut,  Kultureqarnermut,  Ilageeqarnermut  Naligiissitaanermullu 
Naalakkersuisoq)

Siullermeerneqarnera

Nipilersornikkut  silassorissuseq  assersuutigalugu  eqqarsartaatsitigut,  matematikkitigut 
oqaatsitigullu  silassorissuseqarnertulli  pingaaruteqartigisoq  uppernarsineqareerpoq. 
Nipilersornerup  nunami  kulturip  ilaatut  misigineqarnissaa,  atorneqarnissaa 
attatiinnarneqarnissaalu pingaaruteqarpoq. Tamatta nalunngilarput,  Nunatsinni nipilersorneq 
ingerlanneqartoq aamma nipilersuutinik nuannersunik arlalippassuarnik pilersitsisoqartartoq. 
Nipilersortartut  nunatsinneersut  aamma  Nunat  Avannarliit  Kitaanneersut  akunnerminni 
suleqatigiittarnerat  ineriartorpoq,  nipilersornermittaaq  ilinniartitsisarnerup 
ineriartortinneqarnissaa  pisariaqartipparput,  misilittakkanillu  paarlaasseqatigiittarnissaq 
annertuumik iluaqutigisinnaallutigu. 

Naalakkersuisut  isumaqarput,  nipilersortartutut  inuunerup  ineriartortinneqarnissaata 
attatiinnarneqarnissaatalu  ukkatarineqarnissaa  pingaaruteqartoq,  aamma  nipilersortartut 
suleqatigalugit  nipilersorneq  ilinniartitsinermut  ilaatinneqartariaqartoq.  Nipilersornermik 
ilinniartitsinerup ilanngunneqartarneranik misilittakkat aamma kulturetoqqamik ataqqinnilluni 
nipilersornermik  ileqqutoqqat  qulakkeerneqarnissaat  ineriartortinneqarnissaallu 
pitsaaliuinermut,  meeqqanik paaqqinnittarfeqarnermut,  atuarfinnut pisortallu  suliffeqarfiinut 
allanut  attuumatillugit  naleqquttuupput.  Nipilersornermik  ingerlataqartut  kattuffiisa 
attaveqaatinik  pilersitsineq  iluaqutigisinnaavaat,  ileqquusumillu  nipilersortarnerup 
attatiinnarneqarnissaanut  suliniutinik  paarlaasseqatigiissinnaallutik,  ullumikkullu 
nutaaliaasumik nipilersortarnermut atassusiisinnaallutik. 

Naalakkersuisut  nunat  avannarliit  kitaaneersut  allat  suleqatigalugit  nipilersorneq  pillugu 
ataatsimiinnissaq  sulissutiginiarpaat,  nunat  avannarliit  killiit  suleqatigiinnissamik 
isumaqatigiissutaanni malittarisassat atuutereersut tassani atorneqarsinnaapput. 

Taamatut  oqaaseqarlutik  Naalakkersuisut  inassutigaat,  siunnersuut  akuersaartumik 
suliarineqassasoq.

